
   Вăхăта сая ан яр, пикеçĕм,

Кам патне чĕрӳ туртать — юрат.

Хăв чысна ан сут, упра, чĕкеçĕм,

Çӳлти Турă йăлт сана курать.

 

Çамрăк чух кăкăрсенче — çил-тăвăл!

Кĕске вăхăт сисĕнмест, иртет.

Кам пĕлет, тен, улшăнĕ сан кăмăл, —

Суя туйăм хăвăрт сирĕлет.

 

Пĕрре шаннă çеçкене чĕртеймĕн,

Тек çулçи те унăн илĕртмест.

Тухнă чуна каялла кĕртеймĕн,

Ăна шелсĕр вилĕм вĕçертмест.

 

Чĕлтĕрти чечек эс ар çынсемшĕн,

Кирек кам та ăмсанмалăх пур.

Выляма тетте ан пул вĕсемшĕн,

Асăрханмасассăн курăн хур.

 

Вăхăта сая ан яр, пикеçĕм,

Пӳрнине чунпа, варпа суйла.

Тупăнсассăн — сав, юрат, чĕкеçĕм,

Тем тесен те, пĕл чунпа пуйма.

  